Татарстан Республикасы Казан шәһәре
Вахитов районы 96 нчы гимназиянең
татар теле һәм әдәбияты укытучысы
Мингалеева Лилия Иншат кызы
Бөек халкымның мәшһүр улына хат
Тарих бик күп исемнәрне белә,

Бөек шәхесләргә дөнья бай.

Сәнгать дөньясында маяк булып,

Яшисең һәм яшьнисең, Тукай!

Республикабызның беренче президенты Минтимер Шәрип улы Шәймиев әйткәнчә, без XX нче гасырда синең белән яшәдек, XXI гасырда да синең белән горурланабыз. Синең мирасың яшәгәндә, милләтебез дә яшәр. Татар халкы милләт булып яшәгәндә, син дә яшәрсең, Тукай!

Әсәрләрең буыннан-буынга күчеп яшәп килә. Менә бүген дә без шул үлемсез шигырьләрне, әкият-поэмаларны укыйбыз, тирән уйларга салган көйләрне, җырларны җырлыйбыз һәм тыңлыйбыз.

Тәпи басып, тел ачылгач та без синең иҗатың белән таныша башлыйбыз. Әти-әниләр, әби-бабайлар авызыннан беренче тапкыр Шүрәле, Су анасы хакында ишетәбез. Мәктәпкә килгәч, син мәшһүребез белән ныклабрак танышабыз. “Исемдә калганнар”ыңны елый-елый укыйбыз.
Әйе, язмышың елатырлык, уйландырырлык синең. Сабый өчен дөньядагы иң зур һәм кирәкле булган ата-ана мәхәббәтен татып кына каласың ич син. Биш айда – әтисез, 4 яшь булганда әнисез дә калып, дөньяның әчесен-төчесен татый башлыйсың. Бу язмышны мин беркемгә дә, хәтта дошманыма да теләмәс идем.

Нәкъ менә шул язмышың, мөгаен, сине көчле дә, туры һәм үзсүзле дә, тугрылыклы һәм намуслы да, ватанпәрвәр шагыйрь дә итеп үстергәндер. Минемчә, кагылу-сугылу, кимсетүләрнең ни икәнен белмәгән, аз булса да җилкәсендә татымаган кеше синдәй була алмас иде. Базарда “Асрамага бала бирәм, кем ала?” – дип, ямщик кычкырып йөргән вакытта ниләр кичерде икән синең нәни йөрәгең? Шуларны күз алдыма китерәм дә күзләремне яшь пәрдәсе каплый. Һәм эчемнән генә: “И Ходаем, мондый язмышны беркемгә дә бирмәсәң иде!” – дим. Ә бит шундый тормыштан да син матурлык, яхшылык эзли һәм таба белгәнсең. Казан арты авылларының җанга рәхәт бай табигате, тәмле сулы чишмәләре синең күңелеңдә онытылмас тирән эз калдырган һәм бу якты хатирәләрне үзеңнең үлемсез шигырьләреңә салгансың. “Шүрәле” поэмасында син:
...Ул авылның һич онытмыйм һәр ягы урман иде,

Ул болын, яшел үләннәр хәтфәдән юрган иде, 
– дип язган булсаң, “Туган авыл” шигырендә авылыңа булган хисләреңне, мәхәббәтеңне тагын да гүзәлрәк итеп белдергәнсең:
...Авылыбызның ямен, суы тәмен беләм,

Шуңар күрә сөям җаным, тәнем белән.

Әйе, табигать кочагы сиңа үз җылысын кызганмаган. Шуңа да син үзеңне табигать баласы дип атыйсың.

Һәр шигырең, әкиятләрең кечкенәдән белем алырга, эш сөяргә, табигатьне яратырга, сакларга өнди. Чөнки син үзеңдә нәкъ шундый булгансың.

...Син кояштан үрнәк алсаң, иҗтиһад итсәң һаман,

Күк арасында кояш күк ялтырарсың бер заман. (“Эш”)
Ә милләт, тел язмышы сине гомер буе уйланырга, сызланырга мәҗбүр иткән:
...Караңгыдыр, күңелсездер гомер юлы.

Бу дөньяда кем килсә дә сиңа туры,

Шиксез, аның җәрәхәтле күкрәгендә

Яшьрен генә янып яткан хәсрәт тулы. (“Сәрләүхәсез”)
Әле бүген дә: “Без бөек, чал тарихлы милләт, азат, хөр илдә яшибез”, - дип күпме генә кабатласак та, сине борчыган хәлләр, уйландырган, сызландырган мәсьәләләр адым саен. Әле мин сиңа, Тукаем, һаман да син күрергә теләгән илдә, син хыяллаган тормышта яшибез, син омтылган биеклеккә менеп җиттек, дип әйтә алмыйм. Әйе, синең хыялларыңның, максат-омтылышларының күбесе тормышка ашса да, күңелеңнең китек яклары бар әле. Ләкин киләчәккә өмет белән яшик. Син дә бит шулай киләчәккә зур өметләр баглап яшәгәнсең.
Йа ходай, көн кичә ямьсез, ә бүген, аһ, нинди көн!

Кичә сынды һәм боекты, ә бүген күңелем бөтен. (“Кичә һәм бүген”)
Өметсез шайтан гына, ди бит халкым да. Ә бит минем өметләнер өчен сәбәпләрем җитәрлек. Синнән аермалы буларак, аллага шөкер, мин ятим түгел, туган телемдә тәрбия, белем алам, газета-журнал укыйм, телевизор тапшыруларын карыйм, әйтергә теләгәнемне яшермичә туры әйтә алам. Киләчәктә дә миңа бәхетле булып яшәр өчен берни дә, беркем дә комачауламас дип уйлыйм һәм өметләнәм.

Өметләрем синең “Өзелгән өмид”еңдәге кебек өзелмәсә иде.
И мөкаддәс моңлы сазым! Уйнадың син ник бик аз?

Син сынасың, мин сүнәмен, айрылабыз ахры!

Мин синнән үрнәк алам, остазым! Синең кебек туры юлдан атларга, читкә тайпылмаска, авырлыклар булса тешне кысып түзәргә, киртәләрне җиңәргә өйрәнермен һәм тырышырмын. Ә инде юл чатында калган чакларымда Лена апа Шагыйрьҗан сүзләрен кабат искә төшерермен.
...Ялгыз чакларымда,

Ялгышканнарымда

Киңәш сорап, сиңа

Килермен.
“Замандашым, Тукай,

Мин адаштым бугай,

Чыгар туры юлга”, –
Диярмен.

Әйе, бүген синең алда күпләр баш ия, киңәш сорап сиңа килә.

Кемнәр генә: шагыйре, шагыйрәсе, рәссамы, композиторы, скульпторы, тагын әллә кемнәре синең исемеңне мәңгеләштерү өчен, нинди генә шигырь, поэмалар, рәсем-картиналар, җырлар тудырмый. Димәк, әле синең безнең өчен сер булган, бүгенгә ачылып бетмәгән, әмма ачылачак якларың чиксез. Шундый улы булган милләт ничек инде бөек булмасын ди?! Без сине күз алдында боек итеп сакламыйбыз. Роберт абый Миңнуллин да шул турыда әйтергә теләгән. Мин дә аның белән килешәм.
...Якты йолдыз булып атылгансың.

Зәгыйфь чәчәкләрдәй сулмагансың

Туры, моңлы Тукай син булгансың
Бөек булган, боек булмагансың.

Сөекле Тукаебыз, Гамил Афзал фикеренчә, син мәңгегә халык белән бергә булырсың:
...Туган халкым йөрәгенең ярасы син,
Ил алдында ил күзенең карасы син;

Токымнарның юлларында юлдаш булып,

Халык белән мәңгелеккә барасың син, –
Ә хатымны халык шагыйре, синең шәкертең Хәсән Туфан сүзләре белән тәмамлыйсым килә:

...Килер илең

Меңләп сукмаклардан,

Килер иртән, килер кичләрдә,

Сәламнәрен чәчкәләре аша,

Гөлләр аша тәкъдим итәргә.
